
Прадмова 
 

Хатынь — былая вёска Лагойскага раёна Мінскай вобласці. Яна стала сімвалам 

трагедыі беларускага народа, журботнай старонкай гісторыі часоў Вялікай Айчыннай 

вайны. 

Гэта адбылося 22 сакавіка 1943 года. Азвярэлыя фашысты ўварваліся ў вёску. Жыхары 

Хатыні нічога не ведалі аб тым, што раніцай за 6 км ад яе партызаны абстралялі 

аўтакалону гітлераўцаў і ў выніку нападзення быў забіты нямецкі афіцэр. Але ні ў чым не 

павінным людзям фашысты ўжо вынеслі смяротны прысуд. Усё насельніцтва Хатыні – 

старых, жанчын, дзяцей — сагналі ў калгаснае гумно. Потым фашысты замкнулі дзверы, 

аблажылі будыніну саломай, аблілі бензінам і падпалілі. Драўлянае гумно 

імгненна загарэлася. У дыме задыхаліся і плакалі дзеці. Дарослыя спрабавалі іх ратаваць. 

Пад націскам дзесяткаў чалавечых цел не вытрымалі і ўпалі дзверы. У ахопленым агнём 

адзенні, апанаваныя жахам, людзі кінуліся бегчы. Але тых, хто вырываўся з полымя, 

фашысты расстрэльвалі з аўтаматаў і кулямётаў. Загінулі 149 чалавек, з іх 75 дзяцей да 16-

гадовага ўзросту. Вёска была разрабавана і спалена. 

Адзіны дарослы сведка трагедыі — 56-гадовы вясковы каваль Іосіф 

Камінскі, абгарэлы, паранены, апрытомнеў позна ноччу, калі фашыстаў ужо не было ў 

вёсцы. Яму давялося перажыць яшчэ адзін цяжкі ўдар: сярод трупаў аднавяскоўцаў ён 

знайшоў свайго сына. Хлопчык быў смяротна паранены ў жывот, атрымаў моцныя апёкі. 

Ён памёр на руках у бацькі. 

Гэты трагічны момант з жыцця Іосіфа Камінскага пакладзены ў аснову стварэння адзінай 

скульптуры мемарыяльнага комплексу "Хатынь" — "Няскораны чалавек". 

У памяць аб сотнях беларускіх вёсак, знішчаных нацыстамі ў гады 

Вялікай Айчыннай вайны, і вялікага ўкладу беларускага народа ў Перамогу над 

фашызмам у студзені 1966 г. было прынята рашэнне аб стварэнні ў Лагойскім раёне 

мемарыяльнага комплексу "Хатынь". 

У сакавіку 1967 г. быў аб’яўлены конкурс на лепшы праект мемарыяла. У ім перамог 

калектыў архітэктараў: Ю. Градаў, В. Занковіч, Л. Левін, скульптар — народны мастак 

БССР С. Селіханаў. 

"Праца над праектам захапіла нас, – успамінаў Леанід Левін. – Мы 

прыдумалі вянцы зрубаў на месцы былых дамоў, абеліскі ў выглядзе пячных комінаў, але 

чагосьці не хапала. Зарослае травой поле, сведка трагедыі, захоўвала мёртвую цішыню. І 

раптам у гэтай шчымлівай цішыні нечакана заспяваў жаўрук. Гук, тут павінен быць гук!" 

Так нарадзілася ідэя званоў Хатыні. 

У памяць аб загінуўшых беларусах — кожным чацвёртым — на месцы спаленай разам з 

жыхарамі вёскі Хатынь 5 ліпеня 1969 г. адбылося ўрачыстае адкрыццё мемарыяльнага 

комплексу. У ім увасоблена ідэя мужнасці і непахіснасці народа, які прынёс незлічоныя 

ахвяры ў імя Перамогі. 

Мемарыял паўтарае планіровачную структуру былой вёскі і ўключае Могілкі вёсак, 

плошчу Памяці, Сцяну смутку, Дрэва жыцця. Дарога смутку вядзе да сімвалічнага тыну на 

ўскраіне вёскі з інфармацыйным надпісам. У цэнтры комплексу — бронзавая скульптура 

"Непакораны чалавек". 

Побач, на месцы хлява, дзе фашысты спалілі жыхароў Хатыні, чорная пліта, якая 

нагадвае дах, якая стала апошнім прытулкам загінулым. На брацкай магіле Вянок Памяці з 

белага мармуру са словамі наказу мёртвых жывым:  

«Люди добрые, помните: любили мы жизнь, и Родину нашу, и вас, дорогие. 

Мы сгорели живыми в огне. 

Наша просьба ко всем: 

пусть скорбь и печаль обернутся в мужество ваше и силу, 

чтобы смогли вы утвердить навечно мир и покой на земле. 

Чтобы отныне нигде и никогда в вихре пожаров жизнь не умирала!» 



  

З іншага боку вянка адказ жывых загінуўшым:  

«Родныя вы нашы.  

Галовы ў смутку вялікім схіліўшы, стаім перад вамі.  

Вы не скарыліся фашысцкім забойцам ў чорныя дні ліхалецця. 

Вы прынялі смерць, але полымя любові да Радзімы нашай савецкай давеку не згасне.  

Памяць пра вас у народзе несмяротная, як вечная наша Зямля і вечна яркае сонца над ёю».  

 

Былая вясковая вуліца выкладзеная шэрымі (пад колер попелу) жалезабетоннымі 

плітамі. На месцы кожнага спаленага дому — вянок зруба з шэрага жалезабетону, 

усярэдзіне яго абеліск у выглядзе коміна з мемарыяльнай плітой, на якой прозвішчы і 

імёны спаленых жыхароў дома, наверсе — звон; у кожнага вянка зруба жалезабетонная 

веснічкі. 26 хатынскіх званоў разносяць па свеце горкую памяць зямлі беларускай.  

Сцяна Смутку — манументальная кампазіцыя з нішамі, якія асацыююцца з 

казематамі канцлагераў, са сценамі крэматорыяў лагераў смерці. У нішах умацаваны 

мемарыяльныя пліты з назвамі 66 лагераў смерці і месцаў масавага знішчэння мірных 

грамадзян і ваеннапалонных на тэрыторыі Беларусі і лічбамі, якія інфармуюць аб 

колькасці знішчаных там людзей. У цэнтры плошчы Памяці 3 бярозы, якія сімвалізуюць 

жыццё, на месцы чацвёртай — Вечны агонь, сімвал кожнага чацвёртага жыхара Беларусі, 

які загінуў у Вялікую Айчынную вайну. 

Завяршае мемарыяльны комплекс “Дрэва жыцця” з назвамі 433 вёсак рэспублікі, 

знішчаных разам з жыхарамі і адноўленых пасля вайны.  

У 2004 годзе, да 60-годдзя вызвалення Беларусі ад нямецка-фашысцкіх захопнікаў, 

па даручэнні Прэзідэнта Рэспублікі Беларусь Аляксандра Лукашэнкі была праведзена 

рэканструкцыя Дзяржаўнага мемарыяльнага комплексу "Хатынь". 

У Год гістарычнай памяці пачаліся работы па капрамонце з рэстаўрацыяй і 

элементамі рэканструкцыі ў комплексе “Хатынь”.  

На тэрыторыі мемарыяла з'явіўся адзін новы аб'ект — драўляная царква ў гонар 

Нараджэння Прасвятой Багародзіцы. Гэта дакладная копія храма, які быў пабудаваны ў 

1794 годзе: у Нацыянальным гістарычным архіве захавалася інвентарнае апісанне, па якім 

і мяркуецца аднавіць гэты будынак. 

Праект экспазіцыі будучага музея пакуль канчаткова не зацверджаны. Аднак адна 

мэта нязменная — гэта аповед аб трагедыі беларускага народа ў гады вайны. 

 Адкрыццё музея і заканчэнне рэканструкцыі і рэстаўрацыі павінны быць 

завершаны не пазней за пачатак вясны 2023 г. Даручэнне прэзідэнта — завяршыць працы 

да 80 годдзя трагедыі Хатыні, гэта 22 сакавіка 2023 года. 

 

Вашай увазе прапануецца рэкамендацыйны бібліяграфічны спіс літаратуры "Вечны 

набат Хатыні", прысвечаны 80-й гадавіне з часу знішчэння вёскі Хатынь нямецка-

фашысцкімі захопнікамі ў сакавіку 1943 г. 

У спісе адлюстраваны кнігі і артыкулы, якія распавядаюць аб трагічных падзеях 

тых далёкіх часоў. Матэрыялы, якія размешчаны ў паказальніку, знаходзяцца ў фондах 

дзяржаўнай установы "Цэнтралізаваная сістэма публічных бібліятэк г. Мінска". Спачатку 

ў спісе пададзены звесткі з энцыклапедычных выданняў, затым кнігі ў алфавітным і 

артыкулы ў зваротна-храналагічным парадку. У спісе таксама прадстаўлены матэрыялы аб 

архітэктарах — стваральніках мемарыяльнага комплексу і творы мастацкай літаратуры аб 

хатынскай трагедыі. Паказальнік адрасуецца шырокаму колу чытачоў. 

